
ᐅᑎᕐᕕᐅᔪᖅ ᑎᑎᕋᖅᓯᒪᔪᖅ ᐊᐱᖅᑯᑎ 
 
 
 
ᐊᐱᕆᔪᖅ: ᔮᓐ ᒪᐃᓐ, ᒪᓕᒐᓕᐅᖅᑎ 
   ᐊᕐᕕᐊᑦ ᐅᐊᖕᓇᖓᓄ−ᑎᑭᕋᕐᔪᐊᕐᒧᓪᓗ 
       
ᐆᒧᖓ ᐊᐱᖅᑯᑕᐅᔪᖅ: ᒪᓕᒐᓕᐅᖅᑎ ᑕᐃᕕᑦ ᐊᕿᐊᕈᖅ 
   ᐃᓄᓕᕆᔨᒃᑯᓐᓄᑦ ᒥᓂᔅᑕᐅᑲᐃᓐᓇᖅᑐᖅ 
 
ᓈᓴᐅᑎ: 79-5(2) 
 
ᐅᓪᓗᖅ:  ᓄᕕᐱᕆ 30, 2020 
 
ᐱᔾᔪᑎᖓ: ᐱᓕᒻᒪᒃᓴᐅᑎᑦ ᐸᕐᓇᐅᑎᓄᑦ ᐱᕐᔪᐊᓄᑦ ᓴᓇᔭᐅᒋᐊᓕᖕᓄᑦ 
 
 

ᐊᐱᖅᑯᑎᑦ:  
 

1. ᐅᖃᐅᓯᖃᕐᓂᖅ ᑐᓴᖅᑕᐅᔪᒃᓴᓂᒃ ᐊᔾᔨᖓᒍᑦ ᐊᑐᖅᑕᐅᕙᒃᑑᑉ ᓄᓇᕗᑦ ᒐᕙᒪᖓᑕ 
ᐱᑎᓚᐅᖅᑕᖓᓐᓄᑦ ᐅᑎᖅᕕᒋᓂᐊᕐᓗᒍ ᑎᑎᕋᖅᓯᒪᔪᖅ ᐊᐱᖅᑯᑕᐅᔪᖅ 43-5(2), ᑭᓱᓂᒃ 
ᐊᔪᕈᓐᓃᖅᓴᒐᒃᓴᓂᒃ ᐱᓕᕆᐊᖑᔪᓂᒃ ᑲᔪᓯᑎᑦᑎᔪᖃᓚᐅᖅᐸ  2019-20−ᒥ ᑮᓇᐅᔭᓄᑦ 
ᐊᕐᕌᒍᒋᔭᐅᔪᒥ? 
 

2. ᓄᕕᐱᕆ 5, 2020−ᖑᓚᐅᕐᓂᖓᓂᑦ, ᖃᓄᐃᓕᖓᕙᑦ ᐊᔪᕈᓐᓃᖅᓴᒐᒃᓴᐃᑦ ᐱᓕᕆᐊᒃᓴᐃᑦ 
ᐱᒋᐊᖅᑎᑕᐅᓚᐅᖅᑐᑦ 2017-18−ᒥ ᐊᒻᒪᓗ 2018-19−ᒥ ᑮᓇᐅᔭᓄᑦ ᐊᕐᕌᒍᒋᔭᐅᔪᓂ? 

 
ᑭᐅᔾᔪᑎᑦ: 
 

1. 2019-20−ᒥ ᑮᓇᐅᔭᓄᑦ ᐊᕐᕌᒍᒋᔭᐅᔪᒥ, ᐊᔪᕈᓐᓃᖅᓴᒐᒃᓴᓂᒃ ᐱᕙᒌᔭᖅᑕᐅᓯᒪᔪᓂᒃ 
ᐊᖏᔪᓄᑦ ᓴᓇᔭᐅᔪᒃᓴᓄᑦ ᐋᖅᑭᒃᓱᐃᔪᖃᓚᐅᙱᓚᖅ, ᐃᑲᔪᖅᑕᐅᓚᐅᕋᑎᒃ 
ᐃᖅᑲᓇᐃᔭᖅᑎᓄᑦ ᐱᕙᓪᓕᐊᓂᖏᓐᓄᑦ ᐱᓕᕆᕝᕕᐅᕙᒃᑐᒥ ᐃᓄᓕᕆᓂᕐᓂ. 
 



ᓴᖅᑭᑎᑦᑎᓂᖅ ᐃᓄᖕᓄᑦ ᐊᔪᕈᓐᓃᖅᓴᖅᑎᑦᑎᓂᕐᒧᑦ ᐱᕙᒌᔭᐅᑎᓂᒃ ᐊᖏᔪᓄᑦ 
ᐃᒡᓗᓕᐅᕐᓂᕐᒧᑦ ᓴᓇᔭᐅᓂᐊᖅᑐᓄᑦ ᑳᓐᑐᓛᒃᑰᖓᓪᓗᓂ 
ᐊᑐᖅᑕᐅᔭᕆᒋᐊᖃᓪᓚᕆᒃᐸᒃᐳᖅ ᐃᓚᓕᐅᔾᔭᐅᓯᒪᓪᓗᓂ ᑳᓐᑐᓛᒋᔭᐅᔪᓂᑦ ᓄᓇᕗᖅ 
ᒐᕙᒪᒃᑯᖏᓐᓂᑦ ᑳᓐᑐᓛᖃᖅᑎᐅᔪᓂᓪᓗ.  ᑕᒪᒃᑯᐊ ᑳᓐᑐᓛᒋᔭᐅᔪᑦ ᐊᐅᓚᑕᐅᕙᒃᐳᑦ 
ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓂᑦ. ᓄᓇᕗᒻᒥ ᓇᖕᒥᓂᖃᖅᑐᓂᒃ ᐃᑲᔫᑎ 
ᑎᑎᕋᕐᕕᖓᑦ ᐊᒻᒪᑦᑕᐅᖅ ᑲᒪᒋᔭᒃᓴᖃᕆᕗᖅ ᓇᐅᑦᑎᖅᓱᖅᓯᓂᕐᒥᒃ 
ᐊᑐᓕᖅᑎᑕᐅᓂᖏᓐᓂᒃ ᐃᓄᐃᑦ ᐊᔪᕈᓐᓃᖅᓴᖅᑎᑕᐅᕙᖕᓂᖏᓐᓄᑦ ᐱᕙᒌᔭᐅᑎᓂᒃ.  
ᖃᐅᔨᔾᔪᑕᐅᔪᓐᓇᖅᑐᓂᒃ ᐱᑕᖃᖅᐸᑦ ᑕᒪᒃᑯᐊ ᑳᓐᑐᓛᖃᖅᑎᐅᔪᑦ 
ᑲᔪᓯᑎᑦᑎᖃᑦᑕᙱᓐᓂᖏᓐᓄᑦ ᑕᒪᒃᑯᓂᖓ ᐊᑐᖅᑕᐅᔭᕆᐊᓕᖕᓂᒃ, ᑕᐃᓐᓇ 
ᑎᑎᕋᕐᕕᒋᔭᐅᔪᖅ ᖃᐅᔨᓴᕐᓂᐊᖅᐳᖅ ᕿᓂᕐᓗᓂᓗ ᐋᖅᑭᐃᒪᓕᕈᑎᒃᓴᒥᒃ 
ᐊᒻᒪᓗ/ᐅᕝᕙᓘᓐᓃᑦ ᐊᑭᓕᖅᓱᕆᐊᖃᓕᖅᑐᓂᒃ, ᑕᐃᒪᐃᑦᑕᕆᐊᖃᕈᓂ.  
 
ᒫᓐᓇᐅᔪᒃᑯᑦ, ᑳᓐᑐᓛᖃᖅᑎᐅᔪᑦ ᐅᖃᐅᔾᔭᐅᕗᑦ ᓄᓇᓕᖕᓂ ᒐᕙᒪᒃᑯᓐᓂᓪᓗ 
ᐱᔨᑦᑎᕋᖅᑎᒃᑯᓐᓂᑦ ᖃᐅᔨᒋᐊᖁᔭᐅᓪᓗᑎᒃ ᐃᖅᑲᓇᐃᔭᖅᑎᐅᓂᕐᒧᑦ ᐱᕙᓪᓕᐊᓂᕐᒧᑦ 
ᐱᓕᕆᕝᕕᖕᒧᑦ ᐃᓄᓕᕆᔨᒃᑯᓐᓂ ᐃᑲᔪᖅᑕᐅᔪᒪᓗᑎᒃ ᓴᖅᑭᑎᑦᑎᓂᐊᕐᓗᑎᒃ ᐃᓄᐃᑦ 
ᐊᔪᕈᓐᓃᖅᓴᖅᑎᑕᐅᕙᖕᓂᖏᓐᓄᑦ ᐱᕙᒌᔭᕈᑎᓂᒃ. ᖃᔅᓯᐊᕐᔪᖕᓂᒃ  
ᑳᓐᑐᓛᖃᖅᑎᐅᔪᓂᒃ ᐅᖃᖃᑎᖃᖅᑐᖃᖅᓯᒪᕗᑦ ᐃᖅᑲᓇᐃᔭᖅᑎᐅᓂᕐᒧᑦ 
ᐱᕙᓪᓕᐊᑎᑕᐅᓂᕐᒧᑦ ᐱᓕᕆᔨᓄᑦ ᐃᖅᑲᓇᐃᔭᖅᑎᕈᖅᓴᓂᕐᒧᓪᓗ ᐱᓕᕆᔨᒋᔭᐅᔪᒥᒃ 
ᐊᔪᕈᓐᓃᖅᓴᕐᓂᕐᒧᑦ ᐊᑐᖅᑕᐅᖔᓕᕈᓐᓇᖅᑐᓂᒃ, ᑭᓯᐊᓂᓗ ᐊᐱᕆᔪᖃᓚᐅᙱᓚᖅ 
ᐃᑲᔪᖅᑕᐅᔪᒪᓪᓗᑎᒃ ᓴᖅᑭᑎᑦᑎᓂᐊᕐᓗᑎᒃ ᓇᐅᑦᑎᖅᓱᖅᓯᓂᐊᕐᓗᑎᒡᓗ 
ᐃᓗᓕᖃᐅᑦᑎᐊᖅᑐᓂᒃ ᐃᓄᐃᑦ ᐊᔪᕈᓐᓃᖅᓴᖅᑎᑕᐅᓂᖏᓐᓄᑦ ᐱᕙᒌᔭᐅᑎᓂᒃ. 
 

2. ᖃᓄᐃᓕᖓᓂᖏᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᖑᕙᒃᑐᑦ ᐱᒋᐊᖅᑎᑕᐅᓚᐅᖅᑎᓯᒪᔪᑦ  
2017-18−ᒥ ᐊᒻᒪᓗ 2018-19−ᒥ ᑮᓇᐅᔭᓄᑦ ᐊᕐᕌᒍᒋᔭᐅᔪᓂ: 
2017-18−ᒥ – ᐱᑕᖃᙱᑦᑐᖅ ᐊᔪᕈᓐᓃᖅᓴᕐᓂᕐᒧᑦ ᐱᕙᒌᔭᖅᑕᐅᓯᒪᔪᓂᒃ 
ᐋᖅᑭᒃᓱᖅᑕᐅᓯᒪᔪᓂᒃ. ᖃᓄᐃᓕᖓᓕᓂᕆᔭᐅᔪᒥᒃ ᐅᓂᒃᑲᐅᓯᒃᓴᖅᑕᖃᙱᑦᑐᖅ. 
2018-19−ᒥ – ᐱᑕᖃᙱᑦᑐᖅ ᐊᔪᕈᓐᓃᖅᓴᕐᓂᕐᒧᑦ ᐱᕙᒌᔭᖅᑕᐅᓯᒪᔪᓂᒃ 
ᐋᖅᑭᒃᓱᖅᑕᐅᓯᒪᔪᓂᒃ. ᓯᕗᓪᓕᖅᐹᑦ ᐅᖃᖃᑎᒌᖕᓂᕆᔭᐅᔪᑦ ᕿᑭᖅᑕᓂ ᑎᒍᔭᐅᓯᒪᔪᓄᑦ 
ᒪᒥᓴᕐᓂᕐᒧᑦ ᐃᓂᒋᔭᐅᔪᖅ ᑲᔪᓯᓚᐅᙱᓚᖅ ᐋᖅᑭᒃᓱᐃᓇᓂ ᐊᔪᕈᓐᓃᖅᓴᕐᓂᕐᒧᑦ 
ᐱᕙᒌᔭᕈᑕᐅᓯᒪᔪᓂᒃ. 
 
ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ, ᓄᓇᕗᒻᒥ ᓇᖕᒥᓂᖃᖅᑐᓂᒃ ᐃᑲᔫᑎ 
ᑎᑎᕋᕐᕕᖓᑦ, ᐃᓄᓕᕆᔨᒃᑯᓪᓗ ᑲᑎᒪᖃᑦᑕᖅᓯᒪᕗᑦ ᐊᐃᕐᕆᓕ 2019−ᖑᓚᐅᕐᓂᖓᓂᑦ 
ᐱᐅᓂᖅᓴᒃᑯᑦ ᑐᑭᓯᐅᒪᔪᒪᓪᓗᑎᒃ ᐊᓂᒍᖅᑎᓐᓇᓱᒋᐊᖃᖅᐸᒃᑐᓂᒃ, 
ᓇᓗᙱᑦᑎᐊᕈᒪᓂᕐᒧᑦ ᑕᒪᒃᑯᐊ ᐊᔪᕈᓐᓃᖅᓴᕐᓂᕐᒧᑦ ᐱᕙᒌᔭᖅᑕᐅᓯᒪᔪᑦ 
ᓴᖅᑭᑎᑕᐅᒐᓗᐊᕐᒪᖔᑕ ᐊᑐᓕᖅᑎᑕᐅᓗᑎᒡᓗ, ᐅᖃᐅᓯᖃᕈᒪᓂᕐᒧᓪᓗ 
ᐋᖅᑭᒃᓯᒪᓕᕈᑕᐅᑐᐃᓐᓇᕆᐊᖃᖅᑐᓂᒃ.   
 
ᐱᓕᕆᔪᖃᖅᐸᓪᓕᐊᕗᖅ ᕿᒥᕐᕈᐊᖅᓯᒃᑲᓐᓂᕈᒪᓂᕐᒧᑦ ᐱᑎᑦᑎᓂᕐᒥᒃ 
ᑳᓐᑐᓈᖃᖅᑎᑦᑎᓂᕐᒧᓪᓗ ᑲᔪᓯᓂᕆᔭᐅᕙᒃᑐᓂᒃ ᖃᐅᔨᒪᑦᑎᐊᕈᒪᓂᕐᒧᑦ 



ᑳᓐᑐᓛᖃᖅᑎᐅᔪᑦ ᑲᔪᓯᑎᑦᑎᖃᑦᑕᕋᓗᐊᕐᒪᖔᑕ ᐱᓕᕆᐊᕆᔭᕆᐊᖃᖅᑕᒥᓂᒃ 
ᓴᖅᑭᑎᑦᑎᔪᒪᓪᓗᑎᒃ ᐃᑲᔪᖅᑐᐃᔪᒪᓪᓗᑎᒡᓗ ᐃᓄᐃᑦ ᐊᔪᕈᓐᓃᖅᓴᖅᑎᑕᐅᓂᖏᓐᓄᑦ 
ᐱᕙᒌᔭᕈᑎᓂᒃ.  
 
ᐅᑐᐱᕆ 2020−ᒥ, ᐱᖓᓱᑦ ᐱᓕᕆᕝᕕᒋᔭᐅᔪᑦ ᑲᑎᖃᑎᖃᓚᐅᖅᐳᑦ ᑭᒡᒐᖅᑐᖅᑎᓂᒃ 
ᓄᓇᕗᒻᒥ ᓯᓚᑦᑐᖅᓴᕐᕕᖕᒥᑦ ᐊᒻᒪᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᑦ 
ᐅᖃᐅᓯᖃᕈᒪᓪᓗᑎᒃ ᐊᔪᖅᓇᖅᑐᖅᓯᐅᕐᓂᕐᓂᒃ ᐃᓄᐃᑦ ᐃᖅᑲᓇᐃᔭᖅᑎᕈᖅᓴᓂᕐᒧᑦ 
ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᕆᕙᒃᑕᖏᓐᓂᒃ ᐱᓯᒪᓕᕐᓂᐊᕐᓗᑎᒃ ᐃᖅᑲᓇᐃᔭᕐᓂᕐᒧᑦ 
ᐱᓕᕆᐊᖃᖅᓯᒪᓂᕐᒧᑦ ᐃᓂᒋᔭᐅᔪᓂᒃ ᐃᖅᑲᓇᐃᔭᕐᓂᕐᒧᓪᓗ ᐊᓂᒍᐃᕌᓪᓚᓚᐅᖅᖢᑎᒃ. 
 
ᐱᓕᕆᔪᖃᖅᐸᓪᓕᐊᕗᖅ ᓴᖅᑭᑎᑦᑎᔪᒪᓪᓗᑎᒃ ᐱᓕᕆᔾᔪᑎᓂᒃ ᐊᑕᓕᖁᓪᓗᒋᑦ 
ᐃᖅᑲᓇᐃᔭᖅᑏᑦ ᑐᓴᖅᑕᐅᔪᒃᓴᓄᑦ ᐃᓄᐃᑦ ᒥᒃᓵᓄᑦ ᐃᖅᑲᓇᔭᖅᑎᕈᖅᓴᓂᕐᒧᑦ 
ᐊᔪᕈᓐᓃᖅᓴᕐᓂᕐᒥᒃ ᐱᓕᕆᖃᑦᑕᖅᓯᒪᓂᑰᓂᕐᒥᒡᓗ ᑕᒪᒃᑯᓄᖓ ᐃᓱᒪᒋᔭᖃᖅᐸᒃᑐᓄᑦ 
ᐃᖅᑲᓇᐃᔮᓄᑦ ᐱᕕᒃᓴᓄᑦ.   

